
پروفیسر خورشید احمد



اگرچہ عالمی اور خطے میں موجودہ صورتحال کے تناظر میں یہ سوال اٹھایا جاتا ہے کہ حزب اختلاف کو ایل ایف او کی بحث کوفی الحال موخر کر دینا چاہیے ۔ بظاہر اس دلیل میں کافی وزن نظر آتا ہے مگر حقیقت یہ ہے کہ جب تک ایل ایف او کا مسئلہ جنرل پرویز مشرف اور پارلیمنٹ کے درمیان اتفاق رائے کے ساتھ حل نہیں ہو گا موجودہ نظام اور جمہوریت کا سفر کامیابی کے ساتھ طے نہیں کیا جا سکتا ہے۔ چنانچہ اس پس منظر میں ہم اس موضوع پر اظہار خیال کر رہے ہیں۔ حقیقت یہ کہ سپریم کورٹ نے انتخابات اور جمہوریت ہے کی مکمل بحالی کے لئے جنرل پرویز مشرف کو جو مہلت دی تھی اس کے نتیجے میں سپریم کورٹ کی دی ہوئی مدت کے پانچ ماہ بعد دستور اور اس کے بنیادی ادارے اللہ اللہ کر کے بحال ہوئے۔ مگر یہ بحالی اس طرح ہوئی ہے کہ صدر کے انتخاب کے لئے دستور نے جو واحد طریقہ متعین کیا ہے اس کے بر عکس ایک نام نہاد ریفرنڈم کے ذریعہ جنرل صاحب بزعم خود صدر بن گئے اور پھر سپریم کورٹ کے کندھوں پر زبر دستی سوار ہو کر اور مئی 2000ء کے فیصلے کے قطعا بر عکس انہوں نے ایل ایف او کے ذریعے دستور میں ایسی بنیادی ترامیم کا اعلان کر ڈالا جس کے نتیجے میں 1973ء


کے متفقہ دستور کا حلیہ بگڑ گیا اور اس کا بنیادی ڈھانچہ جو پارلیمانی جمہوریت سے عبارت تھا تہ و بالا ہو گیا۔ اس سے بھی بڑھ کر اب دعوی ہے کہ محض فرد واحد کے فرمان کے ذریعے ایل ایف او آپ سے آپ دستور کا حصہ بن گیا ہے۔ اس وقت پارلیمنٹ میں جو کشمکش برپا ہے ، اس کی بنیادی وجہ جنرل پرویز مشرف اور ان کے ہمنواؤں کی ایک سر تا سر غیر آئینی، غیر جمہوری اور غیر اخلاقی پوزیشن کے بارے میں ہٹ دھرمی اور ضد ہے۔ ہم اس امر کا بلا تکلف اعتراف کرتے ہیں کہ ایک فوجی آمریت سے جمہوری نظام کی طرف مراجعت کی اپنی نزا کتیں اور الجھنیں ہیں جن کو بڑی تدبیر اور افہام و تفہیم کے عمل سے ہی نمٹا جا سکتا ہے۔ ملک کی تمام ہی سیاسی قوتوں نے تصادم کی جگہ ایک تدریجی اور قانونی طریقے سے جمہوریت کی بحالی کے راستے کو قبول کیا ہے اور اس میں بہت سی ایسی چیزوں کو بھی گوارا کیا ہے جو عام حالات میں روا نہیں رکھی جاسکتی تھیں۔ سب سے پہلے اس بات کی ضرورت ہے کہ 12 اکتوبر 1999ء سے 12 اکتوبر 2003ء تک کے زمانے کی دستوری اور قانونی حیثیت کو متعین کیا جائے۔ ہمارے ملک میں دستور بننے کے بعد چار


بار فوجی حکمرانی کے ادوار آئے ہیں۔ ان میں پہلے دو یعنی جنرل ایوب کا مارشل لاء اور جنرل سیخی کا مارشل لاء جوہری اعتبار سے دوسرے دو یعنی جنرل ضیاء الحق اور جنرل پرویز شرف کے دور سے مختلف تھے ۔ جنرل ایوب نے 1956ء کے دستور کو منسوخ کر دیا اور خود ایک نیا دستور ملک پر مسلط کیا۔ جنرل کی نے جنرل ایوب کے دستور کو منسوخ کر دیا اور ایک لیگل فریم ورک آرڈر کے ذریعے نیا انتخاب کرایا اور ایک نئے نظام کے قیام کی راہ پیدا کی۔1973ء کا دستور اس اسمبلی نے بنایا جو جنرل سیخنی کے لیگل فریم ورک آرڈر


کے ذریعے وجود میں آئی تھی لیکن 1971 ء کے سانے کی روشنی میں اس اسمبلی اور اس وقت کی قیادت نے ایک بڑا دانشمندانہ اقدام کیا اور وہ یہ کہ 1973ء کا دستور محض اکثریت کی بنیاد پر مرتب و مدون نہیں کیا گیا بلکہ اسے ایک قومی اتفاق رائے کی دستاویز بنایا گیا۔ اس کی بنیاد قرار داد مقاصد تھی جو تحریک پاکستان کے مقاصد اور ملت اسلامیہ پاکستان کی امنگوں کی مظہر تھی۔ اس دستور کی تین بنیادیں ہیں یعنی اسلام پارلیمانی نظام اور ریاست کا وفاقی کردار بنیادی طور پر یہ ایک ایسی دستاویز ہے جس کو قوم کے ہر طبقہ خیال کی تائید حاصل ہے اور جس پر اس ملک کا شیرازہ قائم ہے۔ یہی وجہ ہے کہ جنرل ضیاء


الحق کے مارشل لاء اور جنرل پرویز مشرف کے فوجی حکمرانی کے دور میں اور دونوں مواقع پر سپریم کورٹ کے واضح اعلان کے مطابق ان ادوار میں دستور صرف جزوی طور پر معطل رہا ہے اور ایمر جنسی اور عبوری دستوری انتظام کے باوجود 1973ء کا دستور ہی بالا تر قانون قرار پایا ہے اور آخر الذ کر دونوں ادوار کو ایک قسم کا دستوری
انحراف تصور کیا گیا ہے۔
سپریم کورٹ نے ان مقاصد کی تجدید بھی واضح الفاظ میں جنرل پرویز مشرف کے 13 اور 17 اکتوبر 1999ء کے بیانات کی صورت میں کر
دی۔ نیز یہ وضاحت بھی کر دی کہ اس عبوری
دور میں بھی نظام حکومت 1973ء کے دستور کے قریب قریب چلایا جائے گا اور اگر کسی مشکل کو رفع کرنے کیلئے کوئی ترمیم دستور میں ضروری مجھی گئی تو وہ بھی لازماً ایسی ہو گی جو اس کے بنیادی ڈھانچے کو تبدیل نہ کرے بنیادی حقوق کو متاثر نہ کرے عدالتوں کے نظام کو کمزور نہ کرے اور فوجی حکومت کے تمام اقدامات اور احکام عدالتی جائزے (Judicial review)


کے حق کے تابع ہوں۔ اس سے یہ بات واضح ہو جاتی ہے کہ فوجی حکومت کا دور بھی نہ صرف یہ کہ دستور سے مستغنی نہیں ہو سکتا تھا بلکہ اسے دستور کے مکمل احیا پر بھی منتج ہو نا تھا۔ اس پس منظر میں یہ بات سمجھنے میں ذرا بھی دشواری نہیں کہ جنرل پرویز مشرف کے اقتدار کا یہ زمانہ 1973ء کے دستور سے انحراف کے عبوری دور کے بعد 1973ء کے دستور کی طرف مراجعت کے سوا کوئی دوسری سمت اختیار کرنے کا مجاز نہیں۔ پہلی چیز 30 اپریل 2002ء کو منعقد ہونے والے ریفرنڈم کے ذریعے دستور کے طے کردہ طریق کار کے خلاف اور صدر کیلئے دستور کی متعین کردہ شرائط کے علی الرغم قومی اسمبلی کے وجود میں آنے کی تاریخ سے 5 سال کیلئے صدر بن جانے کا


اقدام ہے۔ سپریم کورٹ نے بھی اپنے 27 اپریل 2002 ء کے فیصلے میں اسے سند جواز دینے سے احتراز کیا ریفرنڈم کو ایمر جنسی اور عبوری آئین
کے تحت ایک اقدام قرار دیا اور اس کے جواز و عدم جواز (Legal Status) کے بارے میں یہ کہہ } کر جان چھڑالی کہ اس مرحلے پر عدالت ان سوالات پر محاکمہ نہیں کر سکتی بلکہ ہم اس مرحلے پر ان سوالات میں جانا پسند نہیں کریں گے اور ان کو مناسب وقت پر مناسب فورم میں طے کرنے کیلئے چھوڑ دیں گے۔ ایسے مشکوک و مشتبہ ریفرنڈم کا تاج پہن کر جنرل پرویز مشرف نے دوسری جسارت یہ کی کہ اپنے تین سالہ دور کے اختتام سے تین ماہ قبل لیگل فریم ورک آرڈر کی شکل میں دستور پر 29 ترامیم کا تیشہ چلا ڈالا جس نے ؟ دستور کا حلیہ ہی بگاڑ دیا۔ ان ترامیم کا بے لاگ جائزہ


لیا جائے تو ان کو تین حصوں میں تقسیم کیا جا سکتا
ہے۔ چند چیزیں ایسی ہیں جو دستور کے مقاصد اور روح سے مطابقت رکھتی ہیں اور مناسب مشورے کے ساتھ انہیں دستور میں ترمیم کے جائز طریقے کے مطابق قبول کیا جا سکتا ہے۔ ان میں ووٹر کی عمر اسمبلیوں کے ارکان کی تعداد میں اضافہ جیسی نوعیت کی ترامیم کا شمار کیا جا سکتا ہے۔ کچھ ترامیم ایسی ہیں جن پر بحث و گفتگو کے ذریعے اور مناسب رد و بدل کے بعد قابل قبول بنایا جا سکتا ہے مگر کچھ نہایت بنیادی چیزیں ایسی ہیں جو دستور کے بنیادی ڈھانچے اور اس کی روح سے کلی طور پر متصادم ہیں اور جنہیں کسی صورت میں بھی اپنی موجودہ شکل میں قبول نہیں کیا جا سکتا۔ ان میں بنیادی امور یہ ہیں: 1 - مخلوط انتخاب کا اصول جو نظریہ پاکستان کی ضد ہے۔ اس پر مستزاد ایک طرف اقلیتوں کو خوش کرنے کیلئے مخلوط انتخاب کا اجرا اور دوسری طرف ان کیلئے مخصوص نشستوں کا تعین جو ان کو دو ہر ا ووٹ دینے کے مترادف ہے۔ اگر اقلیتیں اپنے جدا گانہ تشخص کی قائل ہی نہیں اور مجموعی دھارے سے ہی سیاست میں شرکت کرنا چاہتی ہیں تو پھر نشستوں کی تعین کے کیا معنی؟


2۔ صدر کے ایسے صوابدیدی اختیارات جن کے
شلل
[bookmark: _GoBack]نتیجے میں پارلیمانی نظام ایک طرح سے صدارتی نظام میں تبدیل ہو گیا ہے اور سیاسی نظام ایک قسم کی (diarchy) کا شکار ہو گیا ہے۔ یہ پارلیمنٹ اور وزیر اعظم دونوں کے اختیارات پر شب خون کی حیثیت رکھتا ہے اور تصادم کا دروازہ کھولنے کا باعث ہو گا۔ پارلیمنٹ اور کابینہ سے بالا ایک نیشنل سیکورٹی کونسل کا قیام جس کا سر براہ صدر ہو گا اور جس میں جوائنٹ چیف آف سٹاف اور تینوں افواج کے سربراہ شریک ہونگے ۔ اسے ہزار مشاورتی ادارہ کہا جائے یہ سیاست میں فوج کی مداخلت کا واضح راستہ ہے جو افواج پاکستان کے دستور میں طے کردہ رول کے منافی اور پارلیمانی نظام کو خا کی نظام میں بدلنے کا ذریعہ ہو سکتا ہے۔ پھر اس ادارے کو ایک دستوری ادارہ بنا کر پارلیمانی نظام کا حلیہ بھی بگاڑ دیا گیا ہے۔ (جاری ہے)
